 Հայաստանի Հանրապետության 2023 թվականի պետական բյուջեի ուղերձում
 ՀՀ ոստիկանության առաջարկվող մասը

ՀՀ կառավարության գործունեության հիմնարար ուղենիշներին համահունչ ոստիկանության կարևորագույն հայեցակարգային խնդիրը, ոստիկանությունում մեկնարկած բարեփոխումների նպատակը ժամանակակից մարտահրավերներին դիմակայող, մասնագիտացված ու տեխնիկապես հագեցած, բարեվարք և հարգանքի արժանի ոստիկանության վերափոխումն ու ժողովրդավարական իրավակարգին բնորոշ նոր ոստիկանի կերպարի ստեղծումն է։ 
Նշված նպատակադրումների իրականացմանն ուղղված միջոցառումները, որոնք ներառվել են ՀՀ կառավարության 23․04․2020թ․ «Ոստիկանության բարեփոխումների ռազմավարությունը և դրանից բխող գործողությունների ծրագիրը հաստատելու մասին» թիվ 638-Լ և 18․11․2021թ․ «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» թիվ 1902-Լ որոշումների մեջ, հանդիսանում են ոստիկանության գործունեության ոլորտում առաջիկա տարիներին նախատեսվող  բարեփոխումների հիմքը: 

Ռազմավարությամբ նախատեսված առաջնահերթ ուղղություններն են.
1. Կառուցվածքային փոփոխություններ և գործառույթների հստակեցում.
Ժողովրդավարական խորհրդարանական պետությանը բնորոշ կառուցվածքով և գործառույթներով օժտված Ներքին գործերի նախարարության ստեղծումն է, որը կապահովի իր համակարգման ոլորտների /ոստիկանություն, միգրացիա և քաղաքացիություն, մյուս ծառայություններ/ քաղաքականության մշակումը և կկրի պատասխանատվություն ոլորտի քաղաքականության համար: Նախարարության ձևավորումը թույլ կտա ապահովել ոլորտի թե խորհրդարանական և թե քաղաքացիական վերահսկողությունը, ինչպես նաև հաշվետվողական գործելակերպը:
2. Պարեկային ծառայության և Օպերատիվ կառավարման կենտրոնի ստեղծում.
2021 թվականի հուլիսի 7-ին Պարեկային ծառայության, Պարեկային ծառայության Երևան քաղաքի ստորաբաժանման և Օպերատիվ կառավարման կենտրոնի գործարկումից հետո` ծառայությունների ներդրման շարունակականությունն ապահովելու նպատակով, 2022 թվականի ընթացքում կգործարկվեն 6 մարզերում, իսկ 2023 թվականի ընթացքում՝ մյուս 4 մարզերում։
Պարեկային ծառայությունը, հագեցված լինելով նորագույն տեխնոլոգիաներով, քաղաքացիներին մատուցում է նոր որակի ծառայություն, ինչը կդրսևորվի քաղաքացիների իրավունքների և օրինական շահերի առավել արդյունավետ պաշտպանությամբ, իրավախախտումներին և հանրորեն վտանգավոր դեպքերին արագ (օպերատիվ) արձագանքմամբ, երթևեկության կազմակերպմամբ, հանցագործությունների և պատահարների վերաբերյալ հաղորդումների հավաքագրման ժամանակակից համակարգի ստեղծմամբ, ոստիկանական ուժերի ու միջոցների առավել օպերատիվ կառավարմամբ, իրավախախտումների արդյունավետ կանխարգելմամբ: Պարեկային ծառայության հիմնական խնդիրներից է լինելու ցանկացած դժվարին իրավիճակում հայտնված քաղաքացուն գործնական աջակցության ցուցաբերումը: 
Պարեկային ծառայությանը զուգահեռ, հանրապետության ողջ տարածքում գործարկվելու է նաև օպերատիվ կառավարման կենտրոնը, որը հանդիսանալու է քաղաքացիներից ահազանգերի ընդունման կենտրոն և րոպեների ընթացքում տալու է անհրաժեշտ խորհրդատվություն, իսկ անհրաժեշտության դեպքում մոտեցնելու է պարեկային կարգախումբը։
3. Հասարակական կարգի պահպանություն.
Ոստիկանության հասարակական կարգը պահպանող ծառայությունների հատուկ կարողությունների զարգացում ու տակտիկական արդյունավետ լուծումների ներդրում, բանակցային ու հաղորդակցության կարողությունների զարգացում, իրավապահ համակարգում մարդու իրավունքների ստանդարտների վերաբերյալ վերապատրաստում, ինչպես նաև տեխնիկական հագեցվածության և սպառազինության բարելավում։
Զանգվածային միջոցառումների ընթացքում ոստիկանական գործունեության արդյունավետության բարձրացման և ոստիկանություն-հասարակություն համագործակցության ու վստահության մթնոլորտի ամրապնդման, ինչպես նաև հասարակական անվտանգության արդյունավետ կառավարման նպատակով, «Հայաստանում ոստիկանություն-հասարակության համագործակցության ամրապնդում» ծրագրի շրջանակներում ԵԱՀԿ կողմից աջակցություն կցուցաբերվի Ոստիկանությանը՝ բանակցային ոստիկանության ներդրման գործում։
4. Համայնքային ոստիկանության վերաիմաստավորում.
Ոստիկանության առաջնահերթություններից է նաև Համայնքային ոստիկանության գործառույթների վերանայումը (օրենսդրական և կառուցվածքային առումներով), որոնք հաճախ կրկնվում են որոշ դեպքերում՝ պրոբացիայի ծառայության, մյուս դեպքերում սոցիալական ծառայությունների գործառույթների հետ։
Այս ուղղությամբ տարվող աշխատանքները դիտարկում ենք նաև Ոստիկանության և պետական այլ մարմինների հետ իրականացվող համագործակցության շրջանակներում գործառույթների անհստակության ու կրկնակիության վերացման, ինչպես նաև որոշակիության ապահովման համատեքստում:
5. Ոստիկանության զորքերի վերակազմավորում.
Ոստիկանության զորքերի կարգավիճակի վերանայման, խնդիրների և գործառույթների վերաիմաստավորման, ֆունկցիոնալ և ռազմավարական խնդիրները սպասարկելու ունակ և ՀՀ-ին համապատասխանող մոդելների վերհանման նպատակով՝ Ոստիկանության զորքերի ծառայության կազմակերպաիրավական նոր ձևի սահմանման շրջանակներում կուսումնասիրվի միջազգային առաջավոր փորձը, որի արդյունքներով կազմված առաջարկությունների փաթեթը և դրանից բխող օրենսդրական փաթեթը կներկայացվի կառավարության քննարկմանը։ 
6. Սեփականության դեմ ուղղված հանցագործությունների կանխարգելման համակարգի վերակազմակերպում: Տվյալ դեպքում առաջնահերթ են համարվում հետևյալ միջոցառումները.
- Ոստիկանությունն իր մասնագիտացված ստորաբաժանումների միջոցով կիրականացնի ռազմավարական և հատուկ կարևորության օբյեկտների պահպանությունը՝ բացառապես պետական բյուջեից հատկացումների հաշվին, 
- Սեփականության դեմ ուղղված հանցագործությունների կանխարգելումը խթանելու նպատակով՝ նշված ստորաբաժանումները մասնավոր օբյեկտների պաշտպանությունը կիրականացնեն բացառապես տեխնիկական միջոցներով՝ ոստիկանության ստորաբաժանումներին միացված ահազանգման համակարգերով: 
Ըստ այդմ, օբյեկտների պահպանությունը նախատեսվում  է թողնել մասնավոր պահնորդական կազմակերպություններին, այն միտմամբ, որ ոստիկանական արագ արձագանքման ուժերի պրոֆեսիոնալիզմը մասնավոր սեփականատերերի համար առավել նախընտրելի է դարձնելու համագործակցությունը հենց ոստիկանության հետ՝ տեխնիկական միջոցներով պահպանման համակարգերի օգտագործման և «տաք հետքերով» սեփականության դեմ ոտնձգող անձանց հետապնդելու եղանակներով:
[bookmark: _GoBack]7․ Ոստիկանությունում ծառայության գրավչություն, կադրերի պատրաստում և մասնագիտական զարգացում.
· Կարևորելով ոստիկանության համակարգում իրականացվող բարեփոխումների, այդ թվում հակակոռուպցիոն ռազմավարության երկարաժամկետ հեռանկարում հաջող իրագործման անհրաժեշտությունը ՀՀ կառավարության 2021–2026 թվականների ծրագրով հստակ ամրագրվել է, որ. 
«Ոստիկանությունում ծառայության գրավչությունը բարձրացնելու նպատակով համակողմանիորեն վերանայվելու է ոստիկանության ծառայողների վարձատրության հարցը, սահմանվելու է արժանապատիվ վարձատրության չափ, որը մի կողմից գրավիչ կդարձնի ոստիկանությունում ծառայությունը, մյուս կողմից երաշխիք կհանդիսանա ծառայողներին կոռուպցիոն դրսևորումներից հնարավորինս զերծ պահելու հարցում: Ոստիկանության ծառայողների աշխատանքի վարձատրության բարելավման ուղենիշ է հանդիսանալու  պարեկային ոստիկանության և ոստիկանության մյուս ստորաբաժանումների ծառայողների ամսական աշխատավարձերի չափերի աստիճանաբար համապատասխանության ապահովումը, համահարթեցումը` ելնելով ոլորտային զարգացման որոշակի առաջնահերթություններից։ 

· Ոստիկանության կադրերի պատրաստման, կարողությունների շարունակական զարգացման ու բարոյահոգեբանական պատրաստման, ոստիկանության ծառայողի բարեվարքության ու հակակոռուպցիոն կրթություն ստանալու գործող կառուցակարգերի վերանայում՝ նպատակ ունենալով ոստիկանությունում ներգրավել հանցագործությունների նկատմամբ անհանդուրժողական, իրավունքների պաշտպանությանը զգայուն և հասարակության անվտանգության հարցերով մտահոգ, բարեվարք ու հարգարժան հանրային ծառայող ոստիկաններ։ Միևնույն ժամանակ, նոր կերպարի կերտման համար առանձնահատուկ կարևոր է լինելու ոստիկանության գործի պրոֆեսիոնալների պատրաստման, ինչպես նաև փորձառու ծառայողների արժևորումն ու նրանց կողմից նորեկների համար մենթորության ու առաջնորդության ինստիտուցիոնալ ընթացակարգի ներդրումը։ Այս առումով կարևոր է լինելու ոստիկանության կրթահամալիրի կրթական ծրագրերի կազմակերպման ու բովանդակային վերանայման հարցերին լրջագույն անդրադարձը՝ ապահովելով մարդու իրավունքների վրա հիմնված մոտեցում ու միջազգային չափանիշներ:
8․ Ոստիկանության փորձաքրեագիտական ներուժի զարգացում, փորձաքրեագիտական գործունեության համար անհրաժեշտ նոր տեխնիկական միջոցների ձեռքբերում.
Փորձագիտական ներուժի զարգացման, հզորացման և արդիականացման, ինչպես նաև իրականացվող փորձաքննությունների որակի բարձրացման և լուծման ենթակա հարցերի շրջանակի ընդլայնման նպատակով՝ նախատեսվում է ձեռք բերել անհրաժեշտ տեխնիկական միջոցներ և սարքավորումներ, որոնց կիրառումը կնպաստի հանցագործությունների առավել արդյունավետ և օպերատիվ բացահայտմանը և ստուգումների իրականացմանը։
Կներդրվի համակարգչային-տեխնիկական փորձաքննության տեսակ, որը նախկինում Ոստիկանությունում չի իրականացվել։
9․  Թափանցիկություն և հանրային հաշվետվողականություն.
Ոստիկանության աշխատանքի թափանցիկության բարելավում՝ առավել հաճախակի ու մատչելի տեղեկությունների, հաշվետվությունների և ուսումնասիրությունների վերաբերյալ տեղեկատվության տարածում, պարբերական մեդիա բրիֆինգների և հասարակայնության հետ կապերի առավել նոր ու ժամանակակից միջոցների արդյունավետ օգտագործում, ինչն առաջնային նշանակություն կունենա ոստիկանության հանդեպ հանրային դրական կարծիքի ձևավորման հարցում: 
Ոստիկանության գործունեության թափանցիկության, հանրության իրազեկվածության և հանրային վերահսկողության մակարդակի բարձրացման նպատակով՝ ավարտին կհասցվի ոստիկանության համակարգում քաղաքացիական ծառայության ամբողջական ներդրման աշխատանքները: Նախատեսվում է ապահովել ոչ ոստիկանական գործառույթներ իրականացնող բոլոր ոստիկանանական պաշտոնների անցումը քաղծառայության: Արդյունքում  հնարավորություն կընձեռվի նաև սահմանել հիմնական և օժանդակ ծառայությունների թվաքանակների օպտիմալ հարաբերակցությունը:
Այսպիսով, նախատեսվող օրենսդրական և կազմակերպչական նշված փոփոխություններն էական նշանակություն կունենան ժողովրդավարական պետություններին հարիր արդյունավետ կառավարվող, ժամանակակից ու մոբիլ ոստիկանություն ունենալու համար:			

